
ТЫПЫ ТЭКСТУ, разнавіднасці тэксту ў залежнасці ад формы рэалізацыі, 
асаблівасцей арганізацыі зместу, камунікатыўнай абумоўленасці, 
функцыянальна-сэнсавых асаблівасцей, прыналежнасці да функцыянальнага 
стылю і інш. 
 У залежнасці ад формы рэалізацыі тэксты падзяляюцца на пісьмовы 
(падрыхтаваны) і вусны (спантанны); у залежнасці ад асаблівасцей 
арганізацыі зместу – звязны і нязвязны; у залежнасці ад камунікатыўнай 
абумоўленасці – тэкст аблігаторнай інфармацыйнай мадэлі, тэкст узуальнай 
інфармацыйнай мадэлі, тэкст нерэгламентаванай інфармацыйнай мадэлі; у 
залежнасці ад функцыянальна-сэнсавых асаблівасцей – на апісанне, 
апавяданне і разважанне; паводле колькасці моўцаў – на маналог, дыялог і 
палілог; паводле прыналежнасці да функцыянальнага стылю – на мастацкі, 
публіцыстычны, навуковы, справавы тэкст і інш. 

Пісьмовы (падрыхтаваны) тэкст – гэта разнавіднасць тэксту, што 
рэалізуецца ў пісьмовай форме і існуе ў дзвюх разнавіднасцях (рукапіснай і 
друкаванай). Пісьмовы тэкст выступае ў форме маналога і застаецца на ўвесь 
час існавання матэрыялаў, на якіх ён напісаны. Ён, як правільна, максімальна 
стандартызаваны, нарміраваны і разгорнуты, паколькі мае багаты лексічны 
склад, шматпланавую семантычную арганізацыю, часцей выкарыстоўвае 
сінтаксічна складаныя сказы. 

Вусны (спантанны) тэкст – гэта разнавіднасць тэксту, што 
рэалізуецца ў вуснай форме. Вуснае маўленне заўсёды адбываецца на аснове 
агульнай для суразмоўцаў сітуацыі, што робіць яго эліптычным. Вусны тэкст 
існуе толькі ў працэсе маўлення і мае пераважна від дыялога ці палілога.  

Звязны тэкст – гэта сінтаксічна арганізаваны вынік моўнай дзейнасці 
(навуковыя, публіцыстычныя, мастацкія творы). Нязвязны тэкст – 
сукупнасць тых ці іншых моўных звестак (слоўнікі, даведнікі, спісы імён і 
г.д.). 

Тэкст аблігаторнай інфармацыйнай мадэлі (ад лац. obligatio – 
абавязацельства) склаўся і прыняты ў пэўнай камунікатыўнай сферы і 
з’яўляецца адной з асноўных прымет пэўнага жанру, напрыклад, інструкцыя 
да пэўнага прыбора, інструкцыя да медыцынскага прэпарата, тэкст 
тэатральнай афішы, тэкст білета ў кінатэатр і пад.  

Тэкст узуальнай інфармацыйнай мадэлі (ад лац. usus – звычай, 
правіла, карыстанне) можа змяняць свой інфармацыйны аб’ём і 
паслядоўнасць выкладу звестак. Прыкладам гэтага тэксту з’яўляюцца такія 
жанры, як водзыў, рэцэнзія, характарыстыка і пад. 

Тэкст нерэгламентаванай інфармацыйнай мадэлі не мае ніякай 
абавязковай зададзенасцю з боку жанру і камунікатыўнай сферы, хаця і 
існуюць пэўныя мадэлі, на якія ён можа арыентавацца (большасць жанраў 
мастацкай літаратуры, прыватная перапіска і пад.). 

Функцыянальна-сэнсавымі тыпамі тэксту з’яўляюцца апавяданне, 
апісанне і разважанне. 

Апісанне – такі функцыянальна-сэнсавы тып тэксту, у якім 
раскрываецца прадмет маўлення шляхам пералічэння прымет, уласцівасцей, 

характэрных яму пастаянна ці часова. Апісанне можа быць разгорнутае 
(падрабязнае) і сціслае (кароткае), што абумоўлена як зместам паведамлення, 
так і задумай аўтара. Разгорнутае апісанне складаецца, як правіла, з 
наступных частак – агульнае ўражанне ад аб’екта апісання (зачын), пералік 
прымет, уласцівасцей, характэрных аб’екту апісання часова ці пастаянна 
(асноўная частка), ацэнка аб’екта апісання (заканчэнне). Асаблівасці тэкстаў-
апісанняў наступныя:  

– семантычныя: статычнасць з’яў, адначасовасць ажыццяўлення 
падзей, адлюстраванне вонкавага выгляду прадмета ці яго ўнутраных 
характарыстык, якасцей; 

– лексічна-граматычныя: выкарыстанне дзеясловаў абвеснага ладу, 
суаднесенасць трывальна-часавых форм дзеясловаў-выказнікаў, наяўнасць 
намінатыўных сказаў, наяўнасць ад’ектыўных форм, якімі можна 
ахарактарызаваць прадмет маўлення, наяўнасць складаных сказаў і інш. 
Напрыклад: 

Зачын. Алёнцы год і дзевяць месяцаў.  
 Але яна ўжо зусім вялікая дзяўчынка. Лічыць жа трэба не па ўзросце, а 
па тым, што ты паспеў зрабіць. А яна ўжо чалавек, таму што даўно 
навучылася хадзіць. І яшчэ навучылася так-сяк выказвацца… … 
 Асноўная частка.У Алёнкі вялізныя, як сподкі, сінія вочы, ніжняя губка 
чапялою (адразу відаць, што характар будзе злёгку фанабэрысты і 
самастойны), тугое, як мячык, цельца і ножкі, якія цэлы дзень тупаюць па 
доме, садзе і агародзе. 
 Канцоўка. Гэта тып дзіцёнка-шкодніка. І гэта вельмі добра, таму 
што менавіта з такіх атрымліваюцца потым вартыя чагосьці 
 людзі (У. Караткевіч. “Як звяргаюцца ідалы”). 
 Апавяданне – такі функцыянальна-сэнсавы тып тэксту, у якім 
канкрэтныя падзеі адлюстроўваюцца ў пэўнай храналагічнай паслядоўнасці. 
У поўную кампазіцыйную схему апавядання ўваходзяць наступныя часткі: 
уступ, завязка, развіццё дзеяння, кульмінацыя і развязка. Уступ (або зачын, 
або экспазіцыя) – самы пачатак апавядання, дзе абазначаецца час, месца 
дзеяння, у агульных рысах паказваюцца ўзаемаадносіны паміж героямі. 
Бывае, што экспазіцыя знаходзіцца і пасля  завязкі. Завязка – частка 
апавядання, што расказвае пра падзею або ўчынак героя, якія даюць 
штуршок далейшаму развіццю апавядання. Развіццё дзеяння – далейшы этап 
апавядання, у якім расказваецца пра падзеі, што адбываюцца пасля завязкі. 
Кульмінацыя – найвышэйшы пункт напружання ў развіцці дзеяння, калі 
найпаўней раскрываюцца характары галоўных герояў. Развязка – заключны 
этап апавядання, падзеі, якія завяршаюць апавяданне. Тэксты-апавяданні 
могуць і не мець усіх кампазіцыйных частак, а ўключаць толькі асобныя з іх. 
Тым не менш аднесці тэкст да гэтага функцыянальна-сэнсавага тыпу 
дапамагаюць наступныя сродкі: 

– семантычныя: дынамізм, паслядоўнасць ажыццяўлення падзей, 
аднесенасць яго да пэўнага суб’екта; 

 – лексічна-граматычныя: змена мадальных планаў дзеясловаў, 
чаргаванне трывальна-часавых форм дзеясловаў-выказнікаў, акалічнасныя 
словы, што ўказваюць на паслядоўнасць падзей, выкарыстанне ўстаўных 
канструкцый, наяўнасць назоўнікаў і прыслоўяў з часавым значэннем і інш. 
Напрыклад:  
 Уступ. Багушэвічавы дубы… Іх некалі ў наваколлі Кушлянаў было 
шмат. Каржакаватыя, яны раслі на паплавах, на ўзлесках, уздоўж дарогі і 
на ўзмежках. 
 Былі гэта ўсё векавыя прыгажуны. Кожны з іх меў сваю гісторыю. З іх 
лёсам пераплятаўся і лёс людзей. 
 Завязка. Вось каля гэтага ў тры абхваты чалавечых рук таўстуна, 
расказваюць, Багушэвічаў бацька ўпаляваў мядзведзя. А пад дубам на поплаве 
Францішак Багушэвіч вырасціў не адзін дзясятак дабрэнных баравікоў. Пра 
тое, як яму гэта ўдалося, расказвала ўнучка паэта Станіслава Тамашэўская. 
 Кульмінацыя.… Нібыта аднаго разу Багушэвіч прынёс з лесу стары, 
амаль спарахнелы грыб. Быў гэта вельмі стары баравік. 
 Багушэвіч размачыў яго ў цёплай дажджавой вадзе, змяшаў з лясной 
глебай і трымаў гэты росчын у драўлянай пасудзіне тыдні два. Пасля ўзараў 
поплаў пад дубамі і разліў грыбное месіва па ўзараным лапіку. 
 Развязка. Мінула колькі часу – і неўзабаве прабіліся першыя дзве 
крамяныя шапачкі, а затым яшчэ і яшчэ. 

Пра гэты Багушэвічаў дослед Станіслава Тамашэўская чула ад сваёй 
бабкі – Багушэвічавай жонкі. Бабка паказвала ёй і той дуб, пад якім раслі 
добрыкі. 

Цікава, што ўслед за Багушэвічам і іншыя кушлянцы  
спрабавалі паўтарыць яго дослед, ды толькі ў іх нічога з гэтага 
не выйшла (У. Содаль. “Кушлянскі кут”). 
 Разважанне – такі функцыянальна-сэнсавы тып тэксту, які 
характарызуецца спецыфічнай кампазіцыйнай схемай, што ўключае тэзіс, яго 
аргументацыю і вывад. Тэзіс – гэта асноўная думка разважання, якая 
патрабуе доказу. Аргументацыя – сукупнасць доказаў у пацвярджэнні 
пэўнай думкі. Вывад – суджэнне, якое лагічна вынікае з меркаванняў, 
доказаў. Хоць такі тып тэксту, на думку мовазнаўцаў, найбольш разнастайны 
і вольны ў сваёй кампаноўцы, асаблівасцямі разважанняў могуць лічыцца 
наступныя: 
 – семантычныя: абгрунтаванне пэўнага дзеяння ці стану, ацэнка аб’екта 
маўлення, выяўленне прычыннай сувязі прадметаў ці з’яў, сцверджанне ці 
адмаўленне чаго-небудзь з наступнай аргументацыяй; 

– лексічна-граматычныя: наяўнасць пабочных канструкцый, мадальных 
слоў, наяўнасць назоўнікаў з абстрактным значэннем, складаных 
канструкцый, суаднесенасць трывальна-часавых форм дзеясловаў-выказнікаў 
і інш. Напрыклад: 

Тэзіс. З усяго цудоўнага і разнастайнага свету прыроды – звяроў, 
паўзуноў, рыб, бесхрыбетных – словам, усяго, што складае жывы элемент 
навакольнага асяроддзя, самымі прыметнымі з’яўляюцца, вядома ж, птушкі. 

Аргументацыя. Для аматараў прыроды птушкі з’яўляюцца адным з 
самых цікавых аб’ектаў назірання. Гэтыя цудоўныя істоты настолькі 
прыцягваюць да сябе людскую ўвагу, што ва ўсім свеце назіранне за 
птушкамі ператварылася  ў своеасаблівы спорт.  … … … 

Цяжка пераацаніць і экалагічную ролю птушак. Так, многія птушкі, 
якія харчуюцца пладамі дрэў і насеннем траў, садзейнічаюць 
распаўсюджванню гэтых раслін, вадаплаўныя пераносяць на сваіх лапках і 
пер’і ікру рыб з вадаёма ў вадаём, насякомаедныя птушкі рэгулююць 
колькасць насякомых, а драпежнікі, палюючы на хворых і слабых жывёл і 
птушак, з’яўляюцца своеасаблівымі санітарамі. 

Уражвае відавое багацце і разнастайнасць птушак. У наш час на зямлі 
налічваецца больш за 8600 відаў птушак. … … 

Вывад. Лёс усіх іх залежыць ад нашай мудрасці і прадбачлівасці. Усе 
яны могуць у адначассе знікнуць  ад аднаго неасцярожнага кроку “цара 
прыроды”, ад аднаго яго непрадуманага дотыку (В. Зуёнак. “Птушкі”). 

У чыстым выглядзе функцыянальна-сэнсавыя тыпы тэксту 
сустракаюцца рэдка. Апавяданне, як правіла, суправаджаецца элементамі 
апісання і разважання, апісанне – элементамі разважання, разважанне – 
элементамі апавядання і інш.  

Тэксты дзеляцца і тэматычна, у адпаведнасці з іх адносінамі да 
канкрэтных навуковых дысцыплін, сфер дзейнасці і заняткаў людзей, а ў 
межах кожнай такой сферы праводзіцца больш падрабязны падзел. Так, 
напрыклад, тэксты мастацкай літаратуры падзяляюцца на вершаваныя і 
празаічныя, драматычныя і недраматычныя, з улікам жанраў – раманы, 
аповесці, апавяданні і інш.  

С.С.Мароз 

